
Cuntrarefurma catolica durant il 16 e 17avel tschientaner
� L’impuls principal per la refurma ca-
tolica è vegnì dals nunzis papals a Lu-
cerna che visitavan periodicamain
l’uvestgieu a partir dal 1578. Els han di-
rigì per regla fin viaden il 18avel
tschientaner era la tscherna da
l’uvestg. Las directivas dals nunzis,
suandadas a partir dal 1580, avevan la
finamira da refurmar il chapitel cate-
dral ed il clerus pastoral rural. Il 1599 è
vegnì decretà in urden fundamental per
l’administraziun ecclesiastica e secu-
lara dal chapitel catedral. Durant ils
Scumbigls grischuns ha il nunzi sfurzà las
Trais Lias, sut la protecziun da l’occupa­
ziun austriaca, da consentir a la restitu­
ziun dals dretgs en possess dal chapitel ca­
tedral da Cuira avant il 1526 (ils 16 Ar­
titgels da Scappi dal 1623). La restituziun
dals dretgs seculars da l’uvestgieu è bain
sa mussada per gronda part sco nunpus­
saivla, sin il champ da la refurma eccle­
siastica ha quella però contribuì ad ina re­
vitalisaziun da l’activitad ecclesiastica da
l’uvestgieu, per exempel en la dretgira spi­
rituala, en las visitaziuns en colliaziun cun
viadis da craisma u en las tschernas da ple­
vons. Per finir han ils nunzis cuntanschì
ch’ils Sis Artitgels dal 1541 na stuevan
betg pli vegnir saramentads tar la tscher­
na da l’uvestg a partir dal 1627 e che l’in­
digenat prescrit dals Artitgels da Glion
dal 1526 è vegnì schlià il 1661. Dapi la
fin dal 16avel tschientaner stevan a dispo­
siziun era a l’intern da l’uvestgieu umens
da la baselgia instruids en il senn tri­
dentin. Sco uvestg refurmatoric ha Jo­
hann Flugi relaschà directivas per il clerus
diocesan (1605) ch’han introducì las de­
cisiuns dal Concil da Trent (1545–63) en
il dretg ecclesiastic diocesan. Il purtader
central da la refurma tridentina en il Gri­
schun era l’Urden dals chaputschins, en­
gaschads sut protecziun da l’occupaziun
austriaca il 1621 oravant tut per recatoli­
sar il Partenz e l’Engiadina Bassa. Suenter
l’invasiun franzosa il november 1624 è il
cult refurmà sa restabilì plaunsieu. In’im­
purtanza pli gronda ha cuntanschì l’ur­
den en la pastoraziun en territoris cato­
lics. Enturn il 1650 vegniva provedì ra­
dund in terz da las plaivs catolicas da cha­
putschins da la Missiun retica. En vista a
la stgarsa dotaziun materiala da las plaivs
garantivan ils paders chaputschins, su­
stegnids oravant tut da l’exteriur, ina pa­
storaziun suffizienta a custs reducids. En
la derasaziun da furmas baroccas da pie­
tad, architectura ed art en il Grischun han
els giugà ina rolla decisiva. Ulrich Pfister

Carlo Borromeo
* 2 d’october 1538 ad Arona (Piemunt),
† 3 da november 1584 a Milaun, da Mi­
laun. Figl da Gilberto, cont d’Arona, e da
Margherita nata de Medici, sora da Gio­
vanni Angelo, il posteriur papa Pio IV. Il
1560 è el vegnì incumbensà cun l’admi­
nistraziun da l’archidiocesa da Milaun.
Consecraziun a l’uvestg 1563, cardinal da
S. Prassede a Roma 1564. Il 1566 ha Bor­
romeo prendì domicil stabel a Milaun ed

ha cumenzà immediat ad exequir las di­
rectivas dal Concil da Trent. In’attenziun
speziala ha el dà als chantuns catolics da
la Confederaziun ed a lur terras subditas
tessinaisas, suttamessas a la giurisdicziun
ecclesiastica da Milaun ch’el ha visità pli­
ras giadas en il decurs da ses episcopat. Il
1581 ha el fatg ina visita privata a la clau­
stra da Mustér (dus dis) ed il november/
december dal medem onn in viadi da
missiun en il Mesauc ed en la Val Calan­
ca, nua ch’el ha instradà inquisiziuns ri­
gurusas e sanguinusas cunter eretics e
strias. En questas regiuns è el vegnì undrà
en numerusas baselgias e chapluttas. Gia
il 1560 è Borromeo vegnì nominà sin ini­
ziativa dals chantuns catolics «protector
Helvetiae». Sias visitas pastoralas e di­
plomaticas en ils chantuns catolics han
permess ad el da sa far in maletg da la si­
tuaziun morala e materiala difficila, en la
quala sa chattavan tant il clerus sco era la
populaziun e da stgaffir la basa per ina
vasta refurma spirituala. Cun l’intent da
meglierar l’instrucziun e la disciplina dal
clerus e da franar a medem temp la diffu­
siun dal protestantissem, ha Borromeo
postulà il 1579 l’instituziun d’ina nunzia­
tura permanenta en la Confederaziun
che, causa la resistenza da la curia roma­
na, è dentant vegnida stgaffida pir il 1586.
Il 1579 ha Borromeo fundà a Milaun il
Collegium Helveticum, destinà a la fur­
maziun dal clerus svizzer e dotà cun 50
stipendis. Intimads da quest exempel èn
ils gesuits cumparids il 1579 a Lucerna e
pli tard er a Friburg ed a Porrentruy, en­
tant ch’ils chaputschins, grazia al sustegn
dal nunzi apostolic da la Confederaziun,
Giovanni Francesco Bonomi, han dà vita
a lur missiun en la Svizra Interna (Altdorf,

Stans e Lucerna). Considerà sco exempel
d’in uvestg tridentin, è Borromeo vegnì
canonisà il 1. da november 1610; el è il
patrun da la Svizra catolica. L’onn 1693 è
cumparida en la stampa Maron a Pana­
duz la versiun rumantscha da sia «La
suentra veglia del’olma en fuorma de te­
stament [...]». Pablo Crivelli

Collegium Helveticum
Fundà il 1579 a Milaun en il rom da la 
refurma catolica, preparava il Collegium 
Helveticum il clerus da la Svizra catolica, 
dal Grischun e dal Vallais. En il 19avel 
tschientaner vegniva quest seminari era 
numnà Collegium Borromaeum, tenor il 
num da ses organisatur ed emprim admi­
nistratur Carlo Borromeo. Fin a l’Em­
prim Capitulat da Milaun (1639) avevan 
las Trais Lias il dretg a quatter, alura a sis 
plazzas libras al Collegium Helveticum, 
fin al Segund Capitulat da Milaun 
(1726) a duas, alura a quatter plazzas per 
Lia. Ils candidats vegnivan recrutads da 
las Lias respectivamain dals cumins e 
l’uvestg da Cuira attribuiva las plazzas en 
ina tscherta successiun als stipendiats. 
L’alloschi e dunsena sco era la scolaziun 
eran gratuits. Il 1797 ha Napoleun serrà 
il Collegium Helveticum ch’è puspè ve­
gnì avert dal 1841–1900 cun trais stipen­
dis per Grischuns. Las (maximal otg) 
plazzas libras da la Vuclina vegnivan at­
tribuidas da l’uvestg da Com. Fin il 1797 
èn vegnids scolads ca. 400 spirituals gri­
schuns al Collegium Helveticum, dal 
1842–1900 51. Dapi il 1610 possedeva 
l’uvestgieu da Cuira ulteriuras quatter fin 
otg plazzas da studi al collegi apostolic a 
Dillingen (Baviera) ed a partir dal 1627 
duas al Collegi da S. Barbara a Vienna.

Adolf Collenberg

Johann Flugi (d’Aspermont)
* 1550 a San Murezzan, † 30 d’avust 
1627 a Cuira, catolic, da San Murezzan. 
Consecrà sacerdot 1575. Plevon a Vaz 
1576 ed a Feldkirch 1585–97. Canoni 
1586, decan episcopal e vicari general 
1597. Ils 9 da favrer 1601 è Flugi vegnì 
nominà uvestg da Cuira (Johann V) e 
suenter l’approvaziun papala ils 9 d’avrigl 
è el vegnì consecrà ils 22 da fanadur tras 
il nunzi a Lucerna; il 1601 ha el era re­
tschavì las regaglias. Flugi è vegnì nobili­
tà probablamain il 1606 cun il titel 
d’Aspermont. El è stà l’emprim uvestg da 
Cuira ch’ha agì en il spiert dal Concil da 
Trent. Ils eveniments succedids durant ils 
Scumbigls grischuns han sfurzà Flugi da 
residiar repetidamain en il Tirol pli segir. 
La restituziun dals dretgs a l’uvestgieu, 
cunvegnida sut pressiun austriaca il 
1622–23, è stada da curta durada. Il 
1621 han missiunaris chaputschins, de­
rivants per gronda part da Brescha, cu­
menzà ad operar en las plaivs ruman­

tschas da l’uvestgieu. Ils 24 d’avust 1627 
ha Flugi resignà. Pierre Surchat

Visitaziun
Visitaziuns èn inspecziuns d’ina instituzi­
un ecclesiastica (plaiv, chapitel catedral)
tras in’autoritad ecclesiastica superiura
(nunzi, uvestg, vicari, decan). Ils decrets
dal Concil da Trent dal 1563 prescrivevan
ina visitaziun annuala da la diocesa tras
l’uvestg. L’uvestgieu da Cuira aveva orga­
nisà las emprimas visitaziuns episcopalas
minuziusas en il Vnuost (1595) ed en il
Mesauc (1611). La surveglianza ecclesia­
stica en il rest da las Trais Lias è daventa­
da pussaivla pir cun la restituziun da
l’uvestgieu en sia posiziun da dretg eccle­
siastic e statal tras il Contract da Lindau
(1622) ed ils Artitgels da Scappi (1623).
Anc il 1623 ha l’uvestg Johann V Flugi
d’Aspermont fatg visitar il Surmeir e las
plaivs catolicas en la Tumleastga. En il
17avel tschientaner era la visitaziun in
dals instruments principals per transfur­
mar la pratica da cardientscha en las
vischnancas e plaivs en il senn dal Concil
da Trent (terminà il 1563). Sper la visita­
ziun da l’equipament da la baselgia e da
l’administraziun dals bains ecclesiastics
exequescha l’uvestg craismas e consecra­
ziuns ed accumoda dispitas (frequentas
antruras tranter plaivs e chaplanias affilia­
das). Las actas da visitaziuns (redigidas pli
baud en latin) dattan in’invista en las pra­
vendas e baselgias ruralas dal territori ca­
tolic. Adolf Collenberg

Missiun retica dals chaputschins
La missiun retica dals chaputschins ta­
lians ha durà dal 1621 fin il 1955. A Ta­
rasp (in’enclava sut domini austriac) han
pastorà chaputschins da la provinza da
Puntina tranter il 1623 ed il 2009. L’ur­
den dals chaputschins (Ordo Fratrum
Minorum Capuccinorum) è in rom auto­
nom da l’urden dals franciscans ch’eran
s’obligads a la paupradad radicala. Els vi­
vevan sco «eremits moderads» tenor las
reglas da l’urden da s. Francestg d’Assisi.
L’urden dals chaputschins era sa constituì
il 1529 ed era organisà en provinzas cun
la curia generala a Roma. El era il purta­
der da la refurma tridentina e dal cumbat
cunter il protestantissem en num da
l’unitad da la baselgia catolica. Ils chaput­
schins talians èn vegnids intimads a la
missiun en Svizra ed en il Grischun ora­
vant tut tras Carlo Borromeo. Suenter
in’emprima missiun en Vuclina, iniziada
il 1575, èn els cumparids il 1621 per
l’emprima giada en las Trais Lias, e quai
sin giavisch da l’uvestg Johann Flugi
d’Aspermont e cun la protecziun da l’ar­
mada austriaca. Il Contract da Lindau dal
1622 ha invià, cumbain senza success du­
rabel, la recatolisaziun dal Partenz e da
l’Engiadina. L’emprim prefect ed organi­

satur da la missiun retica dals chapu­
tschins è stà il pader Ignazi da Bergam
ch’è probablamain identic cun ses funda­
tur, Pader Ignazio Imberti (1571–1632)
da Casnigo (Lumbardia). Las emprimas
basas da la missiun retica dals chapu­
tschins sa chattavan a Mesocco ed a Ca­
sti. Per mancanza da spirituals qualifi­
tgads avant il 1650 ed en consequenza da
las numerusas pravendas paupras da las
plaivs reticas han ils chaputschins, che
vegnivan sustegnids era finanzialmain da
lur urden, giugà ina rolla dominanta en la
refurma da la pastoraziun. En ils onns
1630–50 han els transferì lur activitad
missiunarica en la pastoraziun regulara da
las plaivs catolicas. Els vegnivan incari­
cads per regla sin intervenziun da las pra­
vendas tar l’uvestg u tar il nunzi. Malgrà
la gronda impurtanza da la missiun reti­
ca dals chaputschins per la pastoraziun,
n’èsi betg reussì da fundar claustras da
l’urden dals chaputschins en il Grischun.
Dapi l’integraziun d’ina gronda part dals
missiunaris en l’administraziun regulara
da la provinza chaputschina da Brescha
(1632/45) ha la surveglianza spirituala
dals paders esters adina puspè provocà
tensiuns cun l’uvestgieu da Cuira. Fre­
quents eran medemamain conflicts per
pravendas cun spirituals seculars che ste­
van en concurrenza cun ils chaputschins.
Da quels èn naschids divers cumbats lo­
cals tranter las fracziuns, ils uschenum­
nads fratists e pretists. Il 1650 vegnivan
pastoradas quasi in terz ed il 1700 quat­
ter da diesch plaivs reticas da paders cha­
putschins (ordaifer las valladas dal Rain
Anteriur anc dapliras). Ils paders da la su­
tana brina eran fitg bainvis en las regiuns
catolicas causa lur moda da viver mode­
sta e lur grond engaschament religius.
Tras predicaziun e catechesa, tras la revi­
talisaziun da la recepziun dals sacraments
e tras processiuns e confraternitads èn els
daventads en il segund quart dal 17avel
tschientaner ils piuniers da la refurma
pastorala ed han contribuì qua tras consi­
derablamain a la furmaziun d’ina identi­
tad confessiunala tranter ils parochians
dal Grischun (il medem è succedì da la
vart dals refurmads or d’ina tenuta defen­
siva). L’exempel dals paders chaputschins
– pregia, activitad caritativa, scolaziun
dals parochians – ha effectuà ina meglie­
raziun da la pastoraziun dal clerus secular.
Lur stentas da recatolisar l’entira Rezia èn
dentant stadas invanas. Impurtants suc­
cess ha la missiun retica dals chaputschins
gì sulettamain en il Surses ed en la regiun
da l’Alvra sco era en furma d’in resvegl da
la conscienza religiusa e confessiunala e
da la determinaziun dals cunfins confes­
siunals. Suenter il 17avel tschientaner, ca­
racterisà da cumbats politics ed intoleran­
za confessiunala, han ins demussà dapli
toleranza a l’intern da cunfins confessiu­
nals territorials renconuschids. En il
19avel tschientaner è sa diminuida l’acti­
vitad missiunarica dals chaputschins ed il
1955 ha il davos pader da la missiun reti­
ca dals chaputschins (talians) bandunà il
Grischun (Casti).

La prestaziun culturala dals chaput­
schins sco promoturs da la construcziun
da baselgias e da l’art sacral è considera­
bla, oravant tut entaifer l’intschess da
l’Alvra e da la Gelgia. In ferm sustegn han
els obtegnì da las differentas confraterni­
tads da laics (Terziars, s. Rusari e.a.). Im­
purtanta è era lur contribuziun a la litte­
ratura rumantscha religiusa. Menziun
speziala meritan Zaccaria de Salò ed Ale­
xander Lozza, in pader ordvart original.

Adolf Collenberg

Il Concil da Trent (1545–63) ha furmà il punct da partenza per la cuntrarefurma catolica.

Baselgia da 
S. Steivan a Casti 
(1650), in dals cen-
ters da la missiun 
retica dals 
chaputschins. 

